Uchelgais
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Thema: Cymharu uchelgais athletwr ag uchelgais Cristion.
· Uchelgais

· Mae gan bob un ohonom ni uchelgais.

· Fy uchelgais i yw cerdded ar y lleuad. (Neu dewiswch uchelgais arall addas)
· Fy uchelgais i yw bod yn ddoctor.       (Neu dewiswch uchelgais arall addas)
· Uchelgais dad yw cael car newydd cyflym.
· Mae uchelgais yn gallu bod yn bwysig iawn i unigolyn wrth iddo roi ei holl ymdrech i gyrraedd y nôd.

· Mae athletwyr gyda uchelgais penodol iawn – sef ennill y fedal aur, i fod ar y brig, y gorau yn y byd yn eu camp nhw.

· Rhaid cofio pa mor gryf yw uchelgais yr athletwyr hyn. Gadewch i ni ystyried bywyd yr athletwr.

Mae’n ymarfer am oriau pob dydd.

Mae’n dilyn deiet strict – dim siocled na losin!

Mae’n dioddef poen wrth iddo wthio ei gorff yn ddyddiol i wella ei hunan.

· O diar! Mae hynny’n swnio’n ddiflas i mi – lot o waith caled!

· Ydy, mae’n fywyd caled, ond yr hyn sy’n eu helpu i gario ymlaen ydy anelu am ‘yr Aur’ – yr uchelgais mawr hwnnw i fod yn bencampwr – pencampwr Olympaidd, Pencampwr Byd neu Bencampwr ei wlad.
· Dyn ag uchelgais amlwg oedd yr Apostol Paul...Dyna ddyn diddorol. Treuliodd ei fywyd cynnar yn erlid y Cristnogion cynharaf – yn eu hela a’u lladd, oherwydd ei fod yn casáu eu neges newydd mai Iesu Grist oedd Mab Duw.
· Ei uchelgais ef oedd dod a’r grefydd newydd hon i ben cyn gynted ag y gallai.

Ond, un diwrnod, digwyddodd rhywbeth i Paul a orfododd iddo newid ei uchelgais. Dyma’r hanes o bennod 9 yn llyfr yr Actau.

· Roedd yn agos at Damascus pan fflachiodd golau disglair o'r nefoedd o'i gwmpas. Syrthiodd ar lawr a chlywed llais yn dweud wrtho: “Saul? Saul? Pam rwyt ti'n fy erlid i?” 

“Pwy wyt ti, syr?” gofynnodd Saul. “Iesu ydw i,” atebodd, “yr un rwyt ti'n ei erlid. Nawr cod ar dy draed a dos i mewn i'r ddinas. Cei di wybod yno beth mae'n rhaid i ti ei wneud.” 

Roedd y rhai oedd yn teithio gydag e yn sefyll yn fud; roedden nhw'n clywed y llais ond doedden nhw ddim yn gweld neb. Cododd Saul ar ei draed, ond pan agorodd ei lygaid, doedd e ddim yn gallu gweld. Felly dyma nhw'n gafael yn ei law ac yn ei arwain i mewn i dre Damascus. Arhosodd yno am dri diwrnod. Roedd yn ddall ac yn gwrthod bwyta nac yfed dim.

· O hyn ymlaen, gan wybod mai Iesu oedd Mab Duw, newidiodd uchelgais  Paul yn gyfan gwbl.

· Gadewch i ni ddod yn ôl at uchelgais yr athletwr. Yr holl ymarfer, y rheolau strict, yr amserlen gaeth – hyn oll i gyrraedd y nôd – y fedal aur. I’r rhedwr mae’r boen a’r drafferth yn fychan iawn i gymharu â’r wobr.

· Ond, ac mae’n OND mawr....

Dychmygwch y boen o gyrraedd y bedwaredd safle a cholli allan ar fedal. Dyma wahaniaeth mawr rhwng bywyd rhedwr a bywyd y Cristion.

· Uchelgais Paul oedd byw bywyd a oedd yn plesio Duw. Roedd e’n gwybod nad oedd e’n berffaith nac yn haeddu derbyn cariad Duw. Yn wir roedd e wedi bod yn lladd Cristnogion cyn iddo ddod yn Gristion ei hun. Ond yn lle canolbwyntio ar y pethau drwg amdano ef ei hun, roedd yn canolbwyntio ar y llinell derfyn, sef dod yn fwy tebyg i Iesu bob dydd ac yn y pendraw i fod gydag ef yn y nefoedd.
· Mae’n amlwg fod Paul yn hoff o ddarlun y ras, ac mae’n ffordd ddefnyddiol o ddisgrifio bywyd y Cristion:-
Dyma ddarlleniad o lythyr cyntaf Paul at y Corinthiaid, 

Mae'r rhai sy'n rhedeg ras mewn gemau athletaidd i gyd yn cystadlu, ond dim ond un sy'n ennill y wobr. Dyna sut dylech chi redeg — fel rhai sy'n benderfynol o ennill. I gystadlu yn y Gemau mae'n rhaid i athletwyr hyfforddi'n galed. Maen nhw'n gwneud hynny i ennill coron fydd ond yn para dros dro. Ond dyn ni'n ymdrechu am goron fydd yn para am byth! Felly dw i ddim yn rhedeg fel rhywun sydd wedi colli golwg ar y nod; a dw i ddim yn bocsio dim ond i ddyrnu'r awyr. Na, dw i'n gwthio fy hun i'r eithaf ac yn ennill rheolaeth lwyr — rhag i mi, ar ôl cyhoeddi'r neges i bobl eraill, gael fy ngwahardd rhag ennill y wobr fy hun!

· Dyma newyddion anhygoel! Mae gan y Cristion sicrwydd fod eu gwobr nhw yn mynd i bara am byth ond dim ond am bedair mlynedd fydd gwobr pencampwr Olympaidd yn para. 

· Mae uchelgais yr athletwr yn uchelgais gwerth chweil ac yn haeddu clod ac anrhydedd. Mae’n anodd dychmygu pa mor hapus y bydd athletwr yn teimlo gyda’r fedal aur o gwmpas ei wddf.
· Wrth i ni ddod i derfyn, ystyriwch beth yw eich uchelgais chi. Mae’n siŵr fod rhai tymor byr ganddoch chi – gorffen peintio’r tŷ neu chwynnu’r ardd (os mai oedolion ydy’r gynulleidfa) gorffen jig-so neu gael sgôr uchel ar gêm cyfrifiadur (os mai plant yw’ch cynulleidfa – neu gyfuniad o’r ddau!)
· Ond mae’r Beibl yn ein dysgu i ganolbwyntio ar un uchelgais hir-dymor, sef byw bywyd sy’n plesio Duw. Mae’r uchelgais honno ar gael i bawb sy’n credu’n Iesu.
· Gweddïwn: 
O Dad, diolch am greu byd mor ddiddorol. Diolch dy fod ti’n rhoi doniau gwahanol i bobl gwahanol, yn cynnwys athletwyr, cerddorion, doctoriaid ac athrawon. Helpa ni i ddefnyddio’r doniau rwyt ti wedi eu rhoi i ni gan ymdrechu ym mhob peth dyn ni’n wneud.
Diolch am Paul, a’r ffordd roedd e’n edrych ar fywyd. Diolch dy fod ti wedi newid uchelgais ei fywyd ef yn gyfan gwbl, ac wedi ei ddefnyddio i ledaenu dy neges Di ar draws y byd flynyddoedd yn ôl. 
Helpa ni i gael yr un uchelgais â Paul, sef i fyw bywyd sy’n dy blesio Di. Gallwn ni ddim gwneud hynny heb dy help Di achos does dim un ohonon ni yn berffaith.

Ond diolch fod Iesu wedi marw ar y groes er mwyn i ni allu dod i dy adnabod Di, a chyrraedd y nôd, y fedal aur, sef bod mewn perthynas gyda Ti.

Diolch am bopeth rwyt ti’n ei roi i ni o ddydd i ddydd,

Amen.

